
Sud Bosne i Hercegovine

Суд Босне и Хецеговине

Broj: S1 3 Iž 049820 24 Iž                                                                                         Sarajevo, 07.11.2024. godine

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političkog subjekta Stranka Savez nezavisnih socijaldemokrata Opštinski odbor Istočni Stari Grad sa sjedištem u Hreši kojeg zastupa predsjednik opštinskog odbora Mladen Maletić, izjavljenoj protiv odluke Centralne izborne komisije Bosne i Hercegovine broj: 05-01-07-5-42/24 od 25.10.2024. godine donesene u žalbenom postupku, na nejavnoj sjednici, održanoj dana, 07.11.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije BiH broj i datum navedeni u uvodu, odbijena je kao neosnovana žalba političkog subjekta Stranke nezavisnih socijaldemokrata izjavljena na odluku Opštinske zborne komisije Istočni Stari grad broj 09/24 od 05.10.2024. godine kojom je odbijen izjavljeni prigovor. 
Protiv ove odluke žalbu je blagovremeno podnio politički subjekt Savez nezavisnih socijaldemokrata Opštinski odbor Istočni Stari Grad zbog pogrešne primjene materijalnog prava. Ističu da i kada je smijenjen član biračkog odbora nisu odustali od imenovanja njegovog zamjenika. Stoga nije bilo osnova da CIK sa svoje liste imenuje nedostajućeg člana jer se na ovaj način onemogućava žalitelju učešće u radu biračkog odbora koje je dobio na žrijebanju. Stoga predlažu da se žalba usvoji i pobijana odluka ukine.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije jernije propisna obaveza da izborna komisija mora imenovati zamjenika člana ukoliko prijedlog političkog za člana biračkog odbora ne ispunjava propisane uslove.

Žalba nije osnovana.
Iz stanja spisa proizilazi da je politički subjekt Savez nezavisnih socijaldemokrata dana 03.10.2024. godine podnio Opštinskoj izbornoj komisiji Istočni Stari Grad prigovor na rješenje o izmjeni rješenja o imenovanju biračkih odbora broj OK-20-1/24 od 02.10.2024. godine kojim je umjesto člana biračkog odbora Srpka Radonje imenovala Nemanju Savića sa rezervne liste, a ne zamjenicu člana koju su predložili Draganu Lalović. Nadalje, proizilazi da je ovaj prigovor odbijen kao neosnovan odlukom Opštinske izborne komisije Istočni Strai Grad broj 29/24 od 05.10.2024. godine, protiv kojeg je politički subjekt Savez nezavisnih socijaldemokrata izjavio žalbu.
Odlučujući o žalbi Centralna izborna komisija BiH je donijela pobijanu odluku kojom je žalbu odbila na osnovu utvrđenja da je odluka o odbijanju prigovora zasnovana na pravilno i potpuno utvrđenom činjeničnom stanju i pravilnoj primjeni materijalnog prava.  Ovaj zaključka izveden je cijeneći izjašnjenje Opštinske izborne komisije Istočni Stari Grad, te utvrđenje da član biračkog odbora predložen od žalioca ne može biti imenovan jer ne ispunjava uslove iz člana 2.3 stav 1 tačka 4 Izbornog zakona BiH pošto je bio kandidat na Lokalnim izborima 2020. godine.

Budući da žalilac nije Centralnoj izbornoj komisiji dostavio potrebni broj kandidata za člana biračkog odbora, te činjenicu da nije propisana obaveza imenovanja zamjenika ukoliko predloženi član ne ispunjava uslove za imenovanje, to je Opštinska izborna komisija Istočni Strai Grad imala osnova da primjenom člana 2.19. stav 12 Izbornog zakona BiH imenuje zamjenika nedostajućeg člana sa vlastite liste rezervnih educiranih članova.
Dakle, i prema zaključku apelacionog vijeća pobijana odluka Centralne izborne komisija BiH je pravilna i zakonita, što ni navodi žalbe nisu doveli u sumnju.
          Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10), valjalo odbiti.
                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

